
EKSTRAKT NGA INTERVISTA

[Intervista e gjaté e historisé gojore me narratoren u realizua mé 22 maj, 2021 né Prishtiné. Me kérkesen e
narratores pér anonimitet, ne kemi fsheur identitetin.]

Intervistuesja: Kur ke fillu me punu?

Narratorja: 2007-tén kom fillue herén e paré edhe mo s’e kom ndérpre beso. Po kom fillu veg niheré né
javé me punu.

Intervistuesja: Cka bojshe, ¢cfaré pune?

Narratorja: Mirémbajtje kom punue pér arsye se nuk kisha edhe qare se fémité e vogél, besa burri
punojke, po shumé pak.

Intervistuesja: Cka punon ai?

Narratorja: Punon né kompani té sigurimeve, né “Hortikulturé”. Po atéheré kané gené tepér pagat e
uléta, i ka pasé kur jemi dalé na né shpi toné 80 marka, me marka joné koné hala, 80 marka pagé
mujore. Punén e paré ma ka gjeté cika e dajés.

Intervistuesja: Qysh tregona pak.

Narratorja: Ajo ka punue vet até puné. Edhe u takum te véllau, fémité e tina e patén ditélindjen,
ditélindjen e paré, i ka pasé dy fémijé bineqé edhe i ka sot. Edhe ajo u koné t’u punu aty edhe u feju
edhe burri vet nuk dojke. “S’kem nevojé€, edhe s’ki nevojé ti me shku me punue”. Po mé thoté, “A po
shkon me punue, pse s’po punon ti?” “Po” thashé, “s’po di ku edhe po m’vjen shtiré me ja nisé vet”,
“Jo” tha, “ge p’e thirri uné aty ku jom t’u punue edhe p’e kqyrém e shko”. Ajo meniheré tha, “Po, bire”. E

me ¢oi ajo deri aty, ni mujé jom shku niheré né javé, s’i kom thoné kérkujna hic gé po punoj.

Intervistuesja: Qysh ka gené gajo ndjenja me shku te dikush g€ s’e ke njofté pérpara?

Narratorja: Ka gené ni ndjenjé shumé e rondé€, shumé e rondé. S’po di qysh me spjegue, sikur kur
shkon ni vend sefte, sikur shtete té jashtme. S’e di, se s’jom koné asniheré&, amo sikur kur shkon dikun
jashté e nuk e njeh as ambientin as... me fillue tash me hi kétu edhe me ja nisé prej zeros osht’ goxha
puné e rondé. Po t’u kqyr, t'u pyet ato, “Ku, qysh? A po té pélgen qitu a qitu?” Hajt dita e paré, hajt
javén tjetér kur shkova t'u fillue, t’'u punue pak c¢do... senet nuk o g€ s’i disha, po né shpité huj edhe
nuk ja u din venet po edhe ajo ke e knagne shumé. Edhe une fillova me ja nimu shpisé pak me até
pagesé, jo qé ke gaq shumé, po bajagi miré mé dalke mu se isha edhe vet né shpi tané javén, pérpos ni
dite g€ punojsha. Pak kur din me menaxhue, duhet, duhet puné po osht’, ja del diqysh.

Intervistuesja: Cka kané gené detyrat e tua, ¢ka je dashté me bo?
Narratorja: Cka kané gené detyrat e mia, gjithcka cka té pajsh, prej...
Intervistuesja: Hajt pak...

Narratorja: Prej xhamave, dyré, dysheme. Kuzhina cka ka elementet, krejt ¢cka ka. Pérpos buké s’kom
bo kurgjo edhe tjerat krejt. Kom pasé me hekuros me... krejt cka ka puné té shpisé edhe ka pasé edhe
pak oborr, edhe oborrin me dalé me la, po s’e kom pasé problem ve¢ a osht’ e knagne ajo. Edhe kom
dashté me marré paren sa ma, qysh thojné popullorce, sa ma hallall se kom pasé me rrité, me ushqy
fémi me qgato pare.

Erdh ni shoge e sajna ka gené gjermane edhe mé pa t’'u punu i pélgej puna tha, ajo, ka gené néntori
tha, “Une kom me shkue né Gjermani pér pushim, festat e fundivitit qé joné edhe kur té kthena a vjen
edhe te une?” Tha, “Te une duhesh dy heré né javé”. Thashé, “P’e provoj”. M'u dhimke vajza e vogél tri
vjet e lashé. A din qysh, sa mujsha me bo e me u kthye te, te vajza se hala e kom pasé tu e ushqye.

Edhe hajde u kthy ajo mé thirri, shkova te ajo dy heré né javét. Ni dité prej 9:00 deri né 16:00, ni dité
prej 12:00 deri né 16:00, po mé pagujke miré shumé. Edhe ish tepér e knaqne edhe i ka pasé fémité
barabar me té mité edhe ka gené tepér e miré. Cka i blejke vajzés vet u koné barabar me temén, ¢ka i
blejke asaj edhe temés.

Edhe punés nuk i pritojka hic, punojsha gjithcka. Beso ajo mé thojke, “Vec te ju shiptarté po shohé qé
fshihen xhamat ¢do javé, hajde mrena, po jashta mos i fshij se apet po bjen shiu p’i bon”. Kom punu aty
dy vjet, gati tri, atynve ju erdh koha me shku. Edhe po mé thoté, “O shumé keq po mé vjen gé po té lo
ty tash pa puné, se ka njeréz qé s’punojné edhe kané gjeté puné. E ti gé po punon kaq shumé e kaq
miré jet pa puné”.

Tha, “Po ta ¢oj numrin e telefonit né UNDP, aty e kam ni shoge” tha, “niheré besoj qé kané me té thirré
vecg zavendésim tani kur té kané nevojé ata”. Beso, hi¢ s’i besova se thashé, hajt kjo e kryn punén e vet

edhe shkon edhe pér mue mo s’i bjen né mend kérkujna. Po dashti edhe ajo shumé e miré edhe mé
thirrén nihere, zavéndésim ni mujé dité. Pagesa shumé e miré né UNDP.

Punova ni mujé dité, deri sa u kthy ajo qé ka gené né pushim, u kthy né vend té vet, aty ju pélgeva
shumé né puné. Shumé veta tani mé thojshin, “A po vjen?” Po java i kish shtaté dité, s’kish ma shumé.
Osht puné e lodhshme, s’osht lehté, kije lloj-lloj pérvoje. Ka njeréz qé jané shumé té miré, ka nejréz me
thoné té kéqi, po jané, roné m’u pérgjigj amo ka edhe prej atynve. Po nashta edhe ata nuk e kané lehté
se e marrin gjithkon e shtiné né shpi, nuk o lehté edhe pér ata, po apet ma zor osht’ pér neve gé
shkojmé e po hijmé né shpi té huij.

Tre-katér mujé bash sakté nuk e di sa, ve¢ mé doken shumé té gaté bile, kom punu ni vend né Velani,
emrin s’po ja u pérmendi kush joné koné, ajo gé mé ka marré ka gené nusja, shumé e miré, po e ka
pasé vjehrrén tepér, tepér e kege. Puna i pélgejke tepér thojke, “Shumé miré po punon, po shumé
kadal”. Po, edhe shpejt edhe miré nuk ka. M’u dashke prej 9:00 deri 13:00, nuk kryhen punét e shpisé
prej 09:00 deri 13:00 edhe me dalé, une dojsha me ja kry krejt miré m’u doke qé e zgatsha pak, pak ma
shumé.

Amo, s’e kisha problem pér pagesé vec le té ndahen té knaqun. E nusja mé thojke, “Tepér, une nuk e di
¢ka boj mos m’u koné ti, qag, gaq miré g€ po punon”. Menxi s’pritsha me mé dalé dicka e me loné,
besom se shumé me pritesé shkojsha. Ka shumé vena gé punoj tash, shkoj si me shku te naj shoge, s’e
kom problem ose te motra ose... gaq jom e liré. E kom gelésin, hi, i kryj punét, dal. Edhe mos m’i kry
s’e kom problem.

“Ti qiti né ren bo ¢ka dush,” joné shumé té miré. Po aty jom shku tepér... Jom gézue kur um thirrén né
UNDP zavendésim, zavendésim. Po me thoné jo mé vike keq shumé prej asaj nusés, qé m’i thong,
“S’po muj me ardhé mo”. U gézova kur mé thirrén né UNDP, edhe e lashé s’shkova mo hi¢. Shumé, ni
puné jo shumé e miré pér shkak se as s’ka sigurim, as s’ka pension. Nesér e len meté pa kurgjo, nuk té
figuron kérkun...

Intervistuesja: Qé ke punu.

Narratorja: Q€ ke punue dicka. E pér getasht...

Intervistuesja: Deri tash, domethoné kurré s’ke pasé kontraté?

Narratorja: Atéheré né UNDP, po.

Intervistuesja: Po, né kéto tjerat?

Narratorja: N€ kéto tjerat, jo.




